
Felags starvsskipan fyri samstarvsráð á Fróðskaparsetri Føroya 

Henda starvsskipan er galdandi fyri øll samstarvsráð á Fróðskaparsetri Føroya (Setrinum), sum eru sett 

sambært §16a í útbúgvingarkunngerðini. Samstarvsráð fyri útbúgvingina til ávikavist fólkaskúlalærara, 

námsfrøðing og sjúkrarøktarfrøðing verða tó sett, mannað og skipað sambært avvarðandi 

kunngerðum.     

Starvsskipanin fær gildi 15.04.2026 og samstundis fara úr gildi møguligar aðrar starvsskipanir fyri  

samstarvsráð á Setrinum.  

 

1. Skipan av samstarvsráði 

1.1. Setanarmyndugleiki 

Rektarin á Setrinum setur samstarvsráð fyri allar útbúgvingar ella útbúgvingarøki, herundir avger talið 

av ráðslimum í hvørjum einstøkum ráði, og hvørji útbúgvingarøki hesi skulu umboða. Hetta verður gjørt 

í samráð við avvarðandi útbúgvingartoymi.  

1.2. Valskeið 

Valskeiðið hjá øllum samstarvsráðum fevnd av hesi starvsskipan er 3 ár. Verandi samstarvsráð, sum ikki 

eru sett við støði í hesi starvsskipan, skulu formliga góðkennast av rektaranum. 

Tá samstarvsráð, sum rektarin hevur sett, skal veljast av nýggjum, kann rektarin eftir tørvi broyta tal av 

ráðslimum og fakligu samansetingina í einstaka ráðnum, sum verður gjørt í samráð við avvarðandi 

útbúgvingartoymi. Rektarin kann taka av samstarvsráð, sum hann hevur sett, um tørvur ikki er á 

ráðnum longur.  

1.3. Limir í samstarvsráðnum 
Samstarvsráðið er mannað av uttanhýsis áhugapørtum, sum eru viðkomandi fyri útbúgvingina ella 

útbúgvingarøkið. Limirnir umboða almenna og privata geiran, sum eru fakliga viðkomandi stovnar og 

fyritøkur.  

Tá samstarvsráðið verður sett, skal javnstøða vera millum kynini, og um hetta ikki ber til, skal søkjast 

um undantak.  

 

1.4. Formansskapur 
Formansskapurin í einstøku samstarvsráðunum er skipaður við forfólki og næstforfólki, sum avvarðandi 

dekanur velur millum limirnar í ráðnum. Næstforfólkið hevur allar uppgávur og heimildir forfólksins, tá 

forfólkið hevur forfall. 

 

1.5. Uppgávur 
Uppgávurnar hjá samstarvsráðunum eru, at:  

• Fremja samstarv og áhaldandi dialog millum teir partar, ið varða av 

útbúgvingini/útbúgvingunum á viðkomandi fakøkjum og yrkisøkjum; 

• vera við til at tryggja góðsku í útbúgvingum, herundir at útbúgvingar eru gjøgnumskygdar, 

granskingargrundaðar og lúka altjóða krøv samsvarandi Bolognayvirlýsingini og eftirfylgjandi 

viðtøkum; 

• virka fyri, at útbúgvingar eru tíðarhóskandi (t.d. at tær taka atlit til nýggja gransking, 

samfelagsbroytingar, samfelagstørv og møguliga atkomu til størv á arbeiðsmarknaði); 

• virka fyri, at teir førleikar (almennir og fakligir), ið mentir verða á útbúgvingum, eru 

viðkomandi fyri tørvin í samfelagnum; 

• virka fyri, at útbúgvingar eru attraktivar fyri tey lesandi; 

• og at virka fyri, at lestrarleiðir eru smidligar. 

Samstarvsráð hava onga fyrisitingarliga avgerðarheimild, men skulu geva Setrinum fakliga vegleiðing 

og ráðgeving á virkisøkinum hjá avvarðandi samstarvsráði.  

Forfólkið í samstarvsráðnum skal í tøttum samstarvi við dekanin syrgja fyri, at samstarvsráðið verður 

hoyrt í øllum týðandi málum, sum hava við virkisøkið hjá ráðnum at gera. Bert forfólkið – í samráð við 

dekanin - kann úttala seg alment vegna einstaka samstarvsráðið. 

Limir í samstarvsráðum hava skyldu at møta á fundi og skulu vísa góðan og konstruktivan 

samstarvsanda. Hvør einstakur eigur av sínum eintingum at fylgja við rákinum á avvarðandi fakøki 

og/ella yrkisøki, og aktivt luttaka í arbeiðnum at menna og tillaga avvarðandi útbúgvingarøki til frama 

fyri tey lesandi, útbúgvingarstøði, Setrið og samfelagið sum heild. 

Rektarin, og umboð fyri setursleiðsluna annars, kunnu altíð luttaka á einstøku 

samstarvsráðsfundunum, og har taka orðið.   

1.6. Ógegni og tagnarskylda 
Samstarvsráðslimir og onnur, sum luttaka á samstarvsráðsfundi, koma undir ásetingarnar í 

fyrisitingarlógini um ógegni og tagnarskyldu.   

  

2. Fundarskipan 

2.1. Fundartíttleiki og fundarstaður 
Hvørt einstakt samstarvsráð kemur sum útgangsstøði saman til fundar eina ferð hvørja lestrarhálvu og 

annars eftir tøvi. Á várhálvuni hittist samstarvsráðið í sambandi við eftirmetingartilgongd av 

útbúgvingunum. Á hesum fundinum verður ásett, nær fundurin á heysthálvuni verður hildin.  

 

Miðast skal eftir at leggja fundirnar soleiðis, at viðmerkingar, tilráðingar o.a. frá samstarvsráðnum náa 

at gerast partur av regluligari tilgongd at endurskoða útbúgvingar á Setrinum.    

Fundir verða sum útgangsstøði hildnir á Setrinum. Fundirnir eru ikki almennir. 

2.2. Fundarinnkalling  
Í samstarvi við avvarðandi útbúgvingarleiðara kallar forfólkið í ráðnum til fundar og setur dagsskránna 

fyri fundin. Ein og hvør limur í samstarvsráðnum kann biðja forfólkið seta mál á dagsskrá. Somuleiðis 

kann rektarin og onnur umboð fyri setursleiðsluna biðja um at fáa mál sett á dagsskrá. 

Fyri hvørt einstakt mál í fundarskránni skal greitt tilskilast, um avvarðandi mál bert er til kunningar, ella 

um lagt verður upp til kjak og niðurstøðu/tilmæli í málinum.   

Fundarinnkalling skal digitalt og í minsta lagi 5 dagar áðrenn fundardagin sendast øllum limum. Saman 

við fundarinnkallingini skal sendast fullfíggjað fundarskrá og øll viðkomandi skjøl, so luttakararnir fáa 

fyrireikað seg til fundin. Í átrokandi førum kann víkjast frá nevndu freist.  

2.3. Forfall 
Limur, sum ikki fær møtt til innkallaðan fund, skal skjótast gjørligt geva skrivligt avboð til forfólkið í 

samstarvsráðnum.    

Um hvørki forfólk ella næstforfólk fáa møtt verður innkallaður fundur avlýstur, og nýggjur fundur 

verður ásettur.  

Sama er galdandi, um meira enn ½ av limunum hava boðað frá forfalli ella ikki møta á fundinum.  

2.4. Málsviðgerðin 
Forfólkið leiðir fundin við støði í dagsskránni.   

Fyrsta punkt á dagsskránni er altíð møguligar viðmerkingar/tillagingar og síðani góðkenning av 

fundarfrásøgnini frá seinasta fundi. 

Forfólkið hevur ábyrgdina av, at øll mál á dagsskránni, sum ikki bert eru til kunningar, fáa eina gjølla 

viðgerð, og at tað so vítt gjørligt altíð er ein greið niðurstøða/tilmæli í einstøku málunum.  

Forfólkið skal tryggja, at allir limir í ráðnum sleppa til orðanna og kunnu siga sína hugsan um málini á 

dagsskránni.  

2.5. Skrivarauppgávan 
Starvsfólk á Setrinum er altíð skrivari í einstaka samstarvsráðnum. Dekanurin velur skrivara til hvørt 

einstakt samstarvsráð. Sami persónur kann samstundis vera skrivari í fleiri samstarvsráðum.  

Skrivarin ger fundarfrásøgn frá hvørjum einstøkum fundi, og skal tryggja, at øll viðkomandi sjónarmið, 

hugsanir, niðurstøður og tilmælir verða førd í fundarfrásøgnina. 

Uppskot til fundarfrásøgn skal vera skrivað í seinasta lagi 2 vikur eftir avvarðandi fund. Uppskotið skal  

undangóðkennast av forfólki, áðrenn tað verður sent fundarluttakarunum at viðmerkja á næsta 

samstarvsráðsfundi.  

Endalig fundarfrásøgn verður formliga góðkend á næsta fundi í samstarvsráðnum og síðani løgd á 

intranetið hjá Setrinum, tó við neyðugum fyriliti fyri tagnarskylduni. 

Tilfar frá arbeiðnum í samstarvsráðunum verður brúkt í góðskumenning av Setrinum, herundir eisini í 

sambandi við uttanhýsis eftirlit av Setrinum.  

 

------------------------------------------- 

 

 

 




